
8

E contente de questo ritrovato

Che o ghe dava do sevo in sciâ conscensa,

Per a puïa che o Loritto o fesse sciäto,

E che a Maddre a scrovisse a so presensa,

Te l'han misso distante a fâ caladda

Appeizo a ûn lûxernâ che o dava in stradda.


9

Mi non ho l'intenzion de fâ o pedante,

Nè di trattati de filosofia,

Schivo, se posso, de vegnî seccante,

Conto comme me detta a fantaxia,

Ma gh[']é di fæti che no basta dîli,

Ghe vêu ascì a so raxon pe poei capîli.


10

Qualunque osservatô sûperficiale

O l'aviâ sensa dubbio rimarcôu,

Comme l'ommo, in to stato natûrale,

O l[']é fæto pe-o vizio e pe-o peccôu,

E se o l'ûsa da libera voentæ,

O no fa che pe propria utilitæ.


11

E de fæti, piggiæ ûn figgiêu piccin,

Dîghe o nomme d'ûn santo, o ûn sacranon,

E seggæ çerti che da lì a ûn pittin,

O ve ripete sensa exitazion,

A giastemma ch'ei dïto, e o se ghe pösa

Comme se o fesse quarche bella cösa.

